
Коми Республикаса техническöй дöзьöр служба йылысь

ПОЛОЖЕНИЕ

I. Панас

1. Коми Республикаса техническöй дöзьöр служба лоö Коми Республикаса олöмö пöртысь власьт органöн, кодi уджалö государственнöй политика лöсьöдöмын да збыльмöдöмын, Коми Республика мутасын самоходнöй машинаяслöн да мукöд сикас техникалöн техническöй состояние бöрся государственнöй дöзьöр юкöнын нормативно-правовöя ладмöдöмын, а сiдзжö Коми Республикаса олöмö пöртысь власьт органöн, кодöс уполномочитöма компетенция серти государственнöя видзöдны тракторъясöн, туйяс стрöитан самоходнöй машинаясöн да мукöд машинаöн да на дорö прицепъясöн вöдитчигöн налöн техническöй состояние бöрся йöзлöн олöм да дзоньвидзалун, эмбур, миянöс кытшалысь гöгöртас лёкторйысь видзан юкöнын, а агропромышленнöй комплексын – эксплуатационнöй машинаяслöн да оборудованиелöн правилöясö кутчысьöм бöрся, мый регламентируйтöма стандартъясöн, мукöд нормативнöй документъясöн да документацияöн.
2. Коми Республикаса техническöй дöзьöр служба аслас уджын кутчысьö Россия Федерацияса Оланподулö да Коми Республикаса Оланподулö, федеральнöй оланпасъясö да Коми Республикаса оланпасъясö, Россия Федерцияса да Коми Республикаса мукöд нормативнöй правовöй актö, а сiдзжö тайö Положениеö.
3. Коми Республикаса техническöй дöзьöр служба уджалö кыдзи ачыс, сiдзи и öтлаын олöмö пöртысь федеральнöй власьт органъяскöд, Коми Республикаса олöмö пöртысь власьт органъяскöд, Коми Республикаса государственнöй органъяскöд, меставывса асвеськöдлан органъяскöд, общественнöй öтувъяскöд да мукöд организациякöд.
4. Коми Республикаса техническöй дöзьöр службалöн места – Сыктывкар.

II. Уджмогъяс, могъяс

5. Коми Республикаса техническöй дöзьöр служба олöмö пöртö татшöм уджмогъяс, могъяс аслас урчитöм уджын:
1) видзöдö компетенция серти тракторъясöн, туйяс стрöитан самоходнöй да мукöд машинаöн да на дорö прицепъясöн вöдитчигöн налöн техническöй состояние бöрся эмбур вылö видзöдтöг (Вооружённöй Вынъяслöн да Россия Федерацияса мукöд войскалöн машинаяс кындзи, а сiдзжö Россияса Госгортехнадзорлöн да Россияса Главгосэнергонадзорлöн контрольувса машинаяслöн параметръяс кындзи) нормативъяс серти, кодъяс видзöны йöзлысь олöм, дзоньвидзалун да эмбур лёкторйысь, видзöны миянöс кытшалысь гöгöртас;
2) видзöдö компетенция серти йöзлысь олöм, дзоньвидзалун да эмбур, миянöс кытшалысь гöгöртас лёкторйысь видзан юкöнын (Россияса Госгортехнадзорлöн да Россияса Главгосэнергонадзорлöн контрольувса параметръяс кындзи) агропромышленнöй комплексын машинаяс да оборудование эксплуатируйтан правилöясö, а сiдзжö правилöясö кутчысьöм бöрся, мый регламентируйтöма стандартъясöн, мукöд нормативнöй документöн да документацияöн аслас компетенция серти.

3) видзöдö компетенция серти агропромышленнöй комплексын поднадзорнöй машинаяс да оборудование техническöя эксплуатируйтан юкöнын уджъяс да услугаяс сертифицируйтöм котыртан да нуöдан урчитöм пöрадок бöрся;
4) видзöдö компетенция серти вöчысьлöн да (либö) вайысьлöн кывкутан кадколастö поднадзорнöй машинаяс да оборудование быть сертифицируйтöмлöн  условиеяслы лöсялöм да лöсялана сертификатлöн эмлун бöрся;
5) регистрируйтö компетенция серти тракторъяс, туй стрöитан самоходнöй да мукöд машинаяс да на дорö прицепъяс, а сiдзжö сетö на вылö государственнöй регистрационнöй пасъяс (Вооружённöй Вынъяслöн да Россия Федерацияса мукöд войскалöн машинаяс кындзи);
6) компетенция серти кадысь кадö государственнöя видзöдö техника бöрся да регистрируйтö регистрируйтан машинаяслысь залог;
7) примитö самоходнöй машинаясöн веськöдлан право вылö экзаменъяс да компетенция серти сетö тракторист-машинистлысь (трактористлысь) эскöданпас;

8) сетö велöдан учреждениеяслы быть колана эскöдана гижöд, лöсялö-ö корöмъяслы велöдан оборудование да коланатор, медым видлавны лöсялана органъяслы аккредитация йылысь да индöм учреждениеяслы трактористъясöс да самоходнöй машинаясöн машинистъясöс дасьтан право вылö лицензия сетöм йылысь юалöм компетенция серти;
9) донъялö компетенция серти техническöй состояниесö да урчитö поднадзорнöй машинаяслысь да оборудованиелысь коляс ресурссö киын кутысьяслöн, государственнöй да мукöд органлöн корöм серти;
10) участвуйтö компетенция серти поднадзорнöй машинаяс да оборудование кутысьяслысь абу колана качествоа вузалöм либö дзоньталöм техника серти норасьöмъяс видлалöм кузя комиссияясын;
11) компетенция серти нуöдö административнöй право торкалöмъяс кузя делöяс законодательство серти;

12) видзöдö аслас компетенция серти, кыдзи транспорт средство кутысьяс Россия Федерацияса урчитöм законодательство серти страхуйтöны транспорт средствояс кутысьяслысь гражданскöй кывкутöм, кор транспорт средствояссö регистрируйтöны, котыртöны да видзöдöны государственнöя техника боксянь да пöртöны олöмö транспорт средствояслöн техническöй состояние бöрся наöн вöдитчигöн видзöдан юкöнын мукöд уджмог;
13) нуöдö Коми Республикаса техническöй дöзьöр службалöн компетенциялы сетöм юалöмъяс серти семинаръяс, конференцияяс да сöвещаниеяс;

14) сетö поднадзорнöй организацияяслы самоходнöй машинаяслöн да мукöд сикас техникалöн техническöй состояние да эксплуатируйтан правилöясö кутчысьöм бöрся государственнöя видзöдöм кузя нормативно-техническöй документация, пöртö олöмö йöзöс юöртан удж;
15) котыртö да могмöдö Коми Республикаса техническöй дöзьöр службалысь мобилизационнöй дасьлун да мобилизация;
16) нуöдö Коми Республикаса техническöй дöзьöр службаын гражданскöй оборона кузя мероприятиеяс Коми Республикаын гражданскöй оборона котыртöм да нуöдöм йылысь положение серти, мый вынсьöдöма Коми Республикаса Юралысьлöн 2008 во октябр 13 лунся 97 №-а Индöдöн;
17) видзö законодательствоöн урчитöм пöрадок серти государственнöй гусятор да техническöя видзö юöр;

18) урчитöм ногöн уджалö вузöс вайöм, уджъяс вöчöм да услугаяс сетöм вылö заказъяс иналöм вылö (торгъяс нуöдöм кындзи) государственнöй заказчикöн, медым пöртны олöмö Коми Республикаса техническöй дöзьöр службалы ассьыс уджмогъяс.
6. Урчитöм удж юкöнын уджмогъяс олöмö пöртöм могысь:

1) Коми Республикаса техническöй дöзьöр службалöн эм право:

а) колана ногöн пыртны Коми Республикаса Юралысьлы да Коми Республикаса Правительстволы видлалöм вылö правовöй акт балаяс, кутшöмъяс пырöны Коми Республикаса техническöй дöзьöр службалöн компетенцияö;

б) колана ногöн корны да босьтны государственнöй власьт органъяслысь, меставывса асвеськöдлан органъяслысь, организацияяслысь да гражданалысь юалöмъяс, кутшöмъяс пырöны Коми Республикаса техническöй дöзьöр службалöн компетенцияö;

в) колана ногöн сетны отличие пасъяс да ведомственнöй наградаяс да наградитны наöн гражданаöс колана уджын ыджыд вермöмъясысь;
2) Коми Республикаса техническöй дöзьöр службаса инженер-инспекторъяслöн эм право:

а) колана ногöн нуöдны прöверкаяс Коми Республикаса техническöй дöзьöр службалöн могъяс серти, мый урчитöма  тайö Положениелöн 5 пунктöн;
б) колана ногöн кыскыны специалистъясöс уджъяс вöчöм могысь, кутшöмъяс йитчöны государственнöй контроль (дöзьöр) олöмö пöртöмкöд, машинаяслысь да оборудованиелысь техническöй дасьлун донъялöмкöд да Коми Республикаса техническöй дöзьöр службалысь мукöд мог олöмö пöртöмкöд;
в) дугöдны уджöдны аслас компетенция серти поднадзорнöй самоходнöй машинаяс да мукöд сикас техника, кодъяс техника боксянь оз лöсявны вöр-ва гöгöртас видзан корöмъяслы либö оз лöсявны безопасносьт корöмъяслы;
г) сетны юридическöй кывкутысьяслы, чина йöзлы, торъя йöзлы торкалöмъяс бырöдöм йылысь быть колана предписаниеяс (шуöмъяс, представлениеяс) Коми Республикаса техническöй дöзьöр службалöн компетенцияö пырöм юалöмъяс серти;
д) гижны административнöй право торкалöмъяс йылысь сёрнигижöдъяс, сетны колана ногöн аслас компетенция серти административнöй взыскание;
е) сетны быть видлавны колана представлениеяс юалöмъяс серти, кутшöмъяс пырöны Коми Республикаса техническöй дöзьöр службалöн компетенцияö да мый серти быть колö содтöд решение органъяслöн (организацияяслöн), кодъяслöн эм тайö решениеяссö примитан право;
ж) корны да босьтны колана ногöн организацияяслысь да чина йöзлысь гостехнадзор органъясса поднадзорнöй машинаяслöн да оборудованиелöн  правилöясö да уджöдан нормаясö наöн кутчысьöм йылысь юöр, а быть страхуйтны колана поднадзорнöй транспорт средствояс кузя сiдзжö быть страхуйтан сёрнитчöмъяс йылысь юöр, быть страхуйтöм кузя статистическöй да мукöд юöр.
III. Уджалан пöрадок, котыртан тэчас

7. Коми Республикаса техническöй дöзьöр службаöн веськöдлö юрнуöдысь.
Коми Республикалöн техническöй дöзьöр службаса юрнуöдысь лоö Коми Республикаса юралысь государственнöй инженер-инспекторöн.

Коми Республикалöн техническöй дöзьöр службаса юрнуöдысьöс индö чинö да мездö чинысь Коми Республикаса Юралысь.
Юрнуöдысь ачыс кывкутö Коми Республикаса техническöй дöзьöр службалы индöм уджмогъяс олöмö пöртöм вöсна да урчитöм уджын государственнöй политика збыльмöдöм вöсна.
Юрнуöдысьлöн эм öти вежысь, кодöс индöны чинö да мездöны чинысь Россия Федерацияса законодательствоöн да Коми Республикаса законодательствоöн урчитöм пöрадокын.
Юрнуöдысьöс вежысь уджалö дöверенносьттöг Коми Республикаса техническöй дöзьöр службалöн нимсянь юрнуöдысьöн урчитöм правояс да могъяс серти.
Кутшöмкö кад юрнуöдысьлöн абутöмлун дырйи сылысь могъяссö пöртö олöмö юрнуöдысьöс  вежысь.
Кор эм юрнуöдысьлöн прöст чин, сэки юрнуöдысьлысь могъяс индöм йылысь решение примитö Коми Республикаса Юралысь.
8. Коми Республикаса техническöй дöзьöр службалöн медыджыд штат лыдсö урчитö Коми Республикаса Правительство.
9. Коми Республикаса техническöй дöзьöр служба пырö Россия Федерацияса гостехнадзор органъяслöн системаö да артмö веськöдланiн аппаратысь да мутас органъясысь – Коми Республикаса районъяслöн да каръяслöн государственнöй технадзор инспекцияясысь да районъяскостса государственнöй технадзор инспекцияясысь.
10. Коми Республикаса техническöй дöзьöр службалöн веськöдланiнса аппаратлöн тэчаса юкöдувъясöн лоöны юкöнъяс да секторъяс уджалан медшöр туйвизьяс серти:

1) сьöм да экономика кузя;

2) государственнöй гражданскöй служба, правовöй да кадрöвöй удж кузя;

3) государственнöй дöзьöр кузя.

11. Коми Республикаса техническöй дöзьöр службалöн мутас органъяс вöдитчöны бланокъясöн ас нимöн, налöн эм лöсялана печатьяс Россия Федерацияса Государственнöй канпас серпасöн, роч кыв вылын аслас нимöн, а сiдзжö лöсялана штампъяс.
Коми Республикаса техническöй дöзьöр службалöн мутас органъясöн веськöдлöны начальникъяс, кодъяс лоöны Коми Республикаса лöсялана районъяслöн (каръяслöн) государственнöй юралысь инженер-инспекторъясöн.
12. Юрнуöдысь:

1) вынсьöдö урчитöм штат лыд да уджысь мынтысян  фонд серти штатнöй расписание, а сiдзжö Коми Республикаса техническöй дöзьöр службалысь бюджетнöй смета Коми Республикаса республиканскöй бюджетын артыштöм ассигнованиеяс мында;
2) босьтö удж вылö да мездö уджысь урчитöм ногöн Коми Республикаса техническöй дöзьöр службаса уджалысьясöс;
3) вынсьöдö Коми Республикаса техническöй дöзьöр службаса уджалысьяслысь чина регламентъяс да чина инструкцияяс;
4) решайтö Коми Республикаса техническöй дöзьöр службаса уджалысьясöс ошкан мераяс да дисциплинарнöй кывкутан мераяс йылысь юалöмъяс;
5) лэдзö тшöктöдъяс да тшöктöмъяс, мый колö пöртны олöмö Коми Республикаса техническöй дöзьöр службаса уджалысьяслы;
6) петкöдлö дöверенносьттöг Коми Республикаса техническöй дöзьöр службаöс государственнöй власьт органъяскöд, Коми Республикаса государственнöй органъяскöд, меставывса асвеськöдлан органъяскöд да организацияяскöд йитöдъясын;
7) вöдитчö сьöмöн да материальнöй озырлунöн, мый сетöма Коми Республикаса техническöй дöзьöр службалы законодательство серти;
8) видлалö колана ногöн гражданалысь вöзйöмъяс, шыöдчöмъяс, норасьöмъяс, примитö найöс ас сёрнинаныс;
9) вöчö мукöд уджмог законодательство серти.
13. Коми Республикаса техническöй дöзьöр служба видзöм вылö рöскод финансируйтсьö Коми Республикаса республиканскöй бюджетын артыштöм сьöм тшöт весьтö.
14. Коми Республикаса техническöй дöзьöр служба лоö юридическöй кывкутысьöн, сылöн эм Россия Федерацияса Государственнöй канпас серпасöн да роч кыв вылын аслас нимöн печать, урчитöм образеца мукöд печать, штамп да бланок, Россия Федерацияса законодательство серти восьтöм тшöтъяс.
Вуджöдiс Кузнецова Н.А., 11 062 пас

